
Саврон тумани, Қорачиқ қишлоқ ўзбек этномаданият 
бирлашмаси раиси Мирзахон Адҳамов билан ўринбоса-
ри Қодир Аҳмедов “Жанубий Қозоғистон” вилоят ижти-
моий-сиёсий газетаси обунаси давлат режаси бажари-
лишига катта ҳисса қўшмоқда. Нафақадаги ўзбек тили ва 
адабиёти ўқитувчиси Қодир Аҳмедов 120 нусха обунага 
ҳомийлик ҳиммати билан маънавий жасоратга қодирли-
гини намойиш этди. Қишлоқ ўзбек этномаданият бирлаш-
маси раиси Мирзахон Адҳамов қариндош-уруғ – жами 15 
оилани газетага ошно қилдириш билан бирга тадбиркор-
лар ҳомийлигида ёздирилган 45 нусха газетани масжид 
намозхонлари орқали қишлоқ аҳолисига етказилишини 
ташкил этмоқда. 

“Туркистон вилоятининг ибратли фуқароси” унвонла-
ри соҳиби бўлган отахонлар ташаббусидан ўрнак олинг, 
ҳам юртлар.

Ш. МАДАЛИЕВ.
Тасвирда: М. Адҳамов ва Қ. Аҳмедовлар А. Навоий 

ёдгорлиги олдида.
 Муаллиф тасвири.

Вилоят ижтимоий-сиёсий газетаси

“Жанубий Қозоғистон” – 
ҳар бир хонадонга!

НАШР КЎРСАТКИЧИ: 65466

6 ОЙГА ОБУНА БАҲОСИ: 
«Қазпошта» ҲЖ орқали – 

Туркистон вилояти бўйича – 3415,50 тенге;
Шимкент шаҳри бўйича – 3095,15 тенге.

ИСТИҚБОЛЛИ 
ҲАМКОРЛИК 

УФҚЛАРИ 
КЕНГАЙМОҚДА

Ўтган шанба куни Сенатнинг навбатдаги ялпи маж-
лиси доирасида “Ўзбекистон Республикаси билан 
Қозоғистон Республикаси ўртасида иттифоқчилик 
муносабатлари тўғрисидаги Шартномани ратифика-
ция қилиш ҳақида”ги Қонун муҳокама қилинди.

Муҳокама чоғида сенаторлар Ўзбекистон ва Қозоғис-
тон энг яқин қўшнилар ҳамда вақт синовидан ўтган стра-
тегик ҳамкорлар эканини алоҳида таъкидлашди. Кейинги 
йилларда икки мамлакат ўртасида ҳамкорликнинг янги 
даври бошланди, сиёсий, савдо-иқтисодий, маданий-
гуманитар ва бошқа соҳалардаги муносабатлар жадал 
ривожланиб боряпти.

Шартноманинг асосий мақсади икки мамлакат муста-
қиллиги, суверенитети, ҳудудий яхлитлигини ва барқа-
рор иқтисодий ривожланишини янада мустаҳкамлашга 
қаратилган давлатлараро муносабатларнинг янги босқи-
чини ҳуқуқий жиҳатдан мустаҳкамлашдан иборат экани 
қайд этилди.

Шартнома ташқи сиёсат, мудофаа ва хавфсизлик, 
миграция, саноат кооперациясини ривожлантириш, 
трансчегаравий сув захираларидан оқилона фойдала-
ниш бўйича қўшма чора-тадбирларни қабул қилиш, пар-
ламентлар, сиёсий партиялар ва жамоат ташкилотлари 
ўртасидаги алоқаларни мустаҳкамлаш каби соҳаларда 
яқин ҳамкорликни назарда тутади.

Сенаторлар Шартноманинг ратификация қилиниши 
икки халқнинг маънавий-маданий яқинлигини қўллаб-
қувватлашга, маданият, илм-фан, таълим ва спорт 
соҳасидаги ўзаро алоқаларни мустаҳкамлашга хизмат 
қилади, деган фикр билдиришди.

Шартнома иловасида давлат раҳбарлари бошчилик 
қиладиган Ўзбекистон Республикаси ва Қозоғистон Рес-
публикаси Олий давлатлараро кенгаши тўғрисидаги Ни-
зом кучга киргани алоҳида таъкидланди.

Таъкидлаш жоизки, Марказий Осиёдаги минтақавий 
савдонинг қарийб 70 фоизи Қозоғистон ва Ўзбекистон 
улушига тўғри келади. 

Сўнгги беш йил ичида Ўзбекистонда Қозоғистон капи-
тали иштирокидаги корхоналар сони қарийб 6 баравар 
ошиб, 1048тага етди. Ўзаро товар айирбошлаш ҳажми 
сўнгги 4 йилда қарийб 60 фоизга ўсиб, йилига 3 мил-
лиард доллардан зиёдни ташкил этди. Жорий йил якун-
ларига кўра Ўзбекистон Қозоғистоннинг бешта йирик 
савдо ҳамкорларидан бирига айланиши мумкин. 

Шунингдек, кимё, электротехника, фармацевтика, 
енгил саноат, машинасозлик, металлургия, қишлоқ хў-
жалиги ва бошқа соҳаларда йирик қўшма лойиҳаларни 
амалга оширишни назарда тутувчи «Йўл харитаси»ни 
қабул қилиш муҳим аҳамиятга эга.

Қозоғистон Республикаси Президенти Қасим-Жўмарт 
Тўқаев ва Ўзбекистон Республикаси Президенти Шавкат 
Мирзиёевнинг топшириқларига биноан Ҳукуматлар раҳ-
барлари зиммасига ўзаро товар айирбошлаш ҳажмини 
2022-2027 йилларда 10 миллиард долларга етказиш 
вазифаси юклатилган. Шу муносабат билан икки давлат 
чегарасида «Марказий Осиё» халқаро савдо-иқтисодий 
ҳамкорлик марказини ташкил этиш ишлари олиб борил-
моқда. 

Саноат кооперацияси соҳасида Қозоғистон-Ўзбекис-
тон ҳамкорлиги юқори суръатда бораётганини таъкид-
лади. «Hyundai Auto Asia» қўшма корхонаси самарали 
фаолият юритмоқда. «Астана-Моторс» компанияси Жиз-
захда Hyundai автомобилларини ишлаб чиқарувчи завод 
қурилишини бошлаган. 

Қўстанайда «СариарқаАвтосаноат» масъулияти чек-
ланган жамияти «UZAuto Motors» ҳиссадорлик жамияти 
билан ҳамкорликда Chevrolet, «MAN Auto – Uzbekistan» 
АЖ ва MAN юк автомобилларини ишлаб чиқаришни йўл-
га қўйди. Жорий йилнинг ноябрь ойида Қўстанай шаҳ-
ридаги «АгромашХолдингKZ» ҲЖ маҳаллийлаштириш 
марказида қишлоқ хўжалиги техникаси ишлаб чиқарувчи 
«Nurafshon» қўшма корхонаси ташкил этилди. 

Қозоғистон Мустақиллигига – 32 йил

Президент Қасим-Жў-
март Тўқаев БМТнинг Мар-
казий Осиё иқтисодиёти 
бўйича махсус дастури 
– СПЕКА саммити ишти-
рокчи давлатлари раҳбар-
ларининг биринчи анжу-
манида нутқ сўзлади.

Давлат раҳбари ҳозирги дунё-
вий геосиёсий беқарорлик ша-
роитида замонавий таҳдидларга 
қарши самарали курашиш учун 
минтақавий ҳамкорликни янада 
кучайтириш, давлатлар ўзаро 
бир-бирини ҳар томонлама қўл-
лаб-қувватлаши лозимлигини 
таъкидлади.

– 1997 йилда Қозоғистон БМТ-
нинг Марказий Осиё иқтисодиёти 
учун махсус дастурини яратиш 
ташаббуси билан чиқди. Ушбу 
дастур минтақавий ҳамкорликни 
кенгайтириш, жаҳон иқтисодий 
жараёнларига қўшилиш нуқтаи 
назаридан самарали платфор-
мага айланганини алоҳида таъ-
кидламоқчиман. Бугунги учрашув 
махсус дастурнинг 25 йиллиги 
муносабати билан ташкил эти-
лаётгани улкан рамзий аҳамият-
га эга. Ўтган йили Қозоғистон 
раислиги доирасида Дастурнинг 
асосий йўналишлари бўйича 
ҳамкорликни мустаҳкамладик ва 
уни ҳаётга татбиқ этиш бўйича 
муҳим чора-тадбирларни амалга 
оширдик, – деди Қ. Тўқаев.

Президентнинг сўзларига кў-
ра, Қозоғистон Марказий Осиё 
ва Кавказ минтақасидаги ҳамкор-
ликни мустаҳкамлашга қўшаёт-
ган ҳиссасини юксак баҳолайди.

БМТнинг Марказий Осиё иқ-
тисодиёти бўйича махсус дас-
турида иштирок этувчи давлат 
раҳбарларининг бугунги тарихий 
ва биринчи саммити амалга оши-

рилган кенг кўламли ишларнинг 
якуни бўлади.

– Бугунги учрашув натижаси-
да шаффофлик, ўзаро эҳтиром 
ва ишонч тамойилларига асос-
ланган кўп томонлама ҳамкор-
лигимиз уфқлари кенгайишига 
ишонаман. Геосиёсий тарқоқлик 
авж олган, жаҳон иқтисодиёти ўз-
гариб бораётган ҳозирги шароит-
да Махсус дастурнинг аҳамияти 
янада ортади. Умумий манфаат-
ларни ҳисобга олган ҳолда СПЕ-
КА саммити дастурини янада 
ривожлантириш бўйича ўз нуқтаи 
назаримни билдиришга ижозат 
бергайсиз. Барқарор тараққиёт 
тамойиллари давлатларимиз 
миллий стратегия ва дастурла-
рининг ўзагига айланди. Бугунги 
кунда Қозоғистонда давлат бюд-
жетининг 80 фоизи барқарор та-

раққиёт мақсадларига мувофиқ-
лаштирилган. Ҳукуматимизнинг 
асосий вазифаси сифатли таъ-
лим ва соғликни сақлаш хизмати 
ҳамма учун очиқ бўлишини таъ-
минлашдан иборат. Яқинда кучга 
кирган янги Ижтимоий кодексида 
аҳолининг ижтимоий ҳимояга 
муҳтож қатламларига мансуб фу-
қароларни ҳимоя қилиш дастак-
лари такомиллаштирилди, –деди 
Қозоғистон Президенти.

Тадбирда Дастур доирасида 
Минтақавий савдони рағбатлан-
тириш бўйича қўшма ҳаракатлар 
режасини ишлаб чиқиш, мавжуд 
тўсиқларни бартараф этиш ва 
экспорт-импорт операцияларини 
техник тартибга солиш чорала-
рини уйғунлаштириш борасида 
жаҳондаги энг илғор тажриба 
ва амалиётларни жорий этиш, 

СПЕКА Мақсадли жамғармасини 
ташкил этишни тезлаштириш, 
озиқ-овқат хавфсизлигини сама-
рали таъминлаш бўйича юқори 
даражадаги махсус ишчи гуру-
ҳини тузиш ва унинг илк учрашу-
вини келгуси йили ўтказиш каби 
масалалар таклиф этилди. 

Шунингдек, сув, энергетика, 
экология ва қишлоқ хўжалиги со-
ҳалари ўзаро узвий боғлиқ экани-
дан келиб чиққан ҳолда, СПЕКА 
кенг кўламли янги концептуал 
ҳужжатини – кўп томонлама 
«Яшил стратегияси»ни қабул 
қилиш вақти келганлиги айтилди.

СПЕКА дастури доирасида 
Афғонистон билан ишчи алоқа-
ларни ўрнатиш ва ҳамкорликни 
қайта тиклаш масала си ҳам кў-
тарилди.

                  Akorda.kz.

ОТАХОНЛАР ТАШАББУСИ – 
ВИЛОЯТГА ИБРАТ

(Давоми 2-бетда).

Туркистон шаҳрини 
ободонлаштириш, яшил 
шаҳарга айлантириш 
ишлари жадал давом 
этмоқда. Айни пайтда 
“Жасыл Түркістан” ДКК 
томонидан февраль-ап-
рель ва октябрь-ноябрь 
ойларида кўчалар, боғ-
лар ва гулзорларга 286 
минг туп дарахт кўчат-
лари ўтқазилди. Шу-
нингдек, 28 минг туп кўп 
йиллик ва бир йиллик 
гул кўчатлари экилди.

ОБОДЛИК КЎНГИЛДАН БОШЛАНАДИ
Шаҳар ҳар куни чиқиндидан тозаланиб, гул-

зорлар, сайилгоҳлар обод бўлмоқда. 17 925 туп 
дарахт кўчатлари корхона ишчилари томонидан 
парвариш қилинмоқда. Шунингдек, ҳудуддаги 
258та иншоотдаги ирригация тизимлари ва фав-
вораларни қиш мавсумига тайёрлаш ишлари олиб 
борилмоқда.

Шаҳарда шанбаликлар ўтказиш, аҳолининг 
экологик саводхонлигини оширишга қаратилган 
тадбирлар ташкил этиш анъанага айланди. Бугун-
ги кунда ишларни тизимлаштириш ўз самарасини 
бермоқда. Вилоят марказини ободонлаштириш ва 
кўкаламзорлаштириш ишлари Туркистон шаҳри 
ҳокими Нурбўл Турашбековнинг назоратида.

    
Вилоят ҳокимининг матбуот хизмати.

ҚОЗОҒИСТОН ТАШАББУСЛАРИ 
БМТ ЭЪТИБОРИДА

Туркистон вилоятида узунлиги 152 чақиримли “Дар-
база – Мақтаарал” янги темирйўл қурилиши бошланди. 
ҚР Бош вазири Алихан Смайилов телекўприк тартибида 
қурилиш ишини расмий равишда бошлаб берди. Муҳим 
аҳамиятга эга тадбирда вилоят ҳокими Дархан Сатибал-
ди, темирйўл соҳаси вакиллари ҳам иштирок этди.

ОРЗУЛАРГА 
ҲАМОҲАНГ ҲАЁТ

ҚОЗОҒИСТОН ВА ЎЗБЕКИСТОННИ 
ЎЗАРО ТУТАШТИРАДИГАН 
ЯНГИ ТЕМИРЙЎЛ ҚУРИЛИШИ 
БОШЛАНДИ

Йирик инфратузилмавий 
лойиҳа Давлат раҳбари Қасим-
Жўмарт Тўқаевнинг топшири-
ғига биноан амалга оширил-
моқда ва у республикамизнинг 
транспорт-транзит салоҳияти-
ни янада ривожлантиришга йў-
налтирилган. Унинг доирасида 
қозоқ-ўзбек давлат чегарасида 
янги ўтказиш бекати очилади.

Янги темирйўл тармоғи-
ни қуриш амалдаги “Сарио-
ғоч – Тошкент” участкасидан 

юкларни янги тармоққа қай-
та йўналтириш, “Сариоғоч” 
станциясининг юкламасини 
камайтириш ҳамда Ўзбекистон 
йўналишидаги экспорт юклар 
ҳажмини кўпайтириш имконини 
беради. Шунингдек, лойиҳа 
Туркистон вилоятининг респуб-
ликанинг асосий темирйўл тар-
моғига қўшилиши ҳисобидан 
унинг ривожига ижобий таъсир 
кўрсатади.

Бош вазир ўз нутқида Қозо-
ғистонда яна бир муҳим жа-
раён амалга оширилаётга-
нини алоҳида таъкидлади.

Янги темирйўл қурилиши 
3400 иш ўрни яратиш имко-
нини беради. 

Қ урилиш бошлангач, 
Бош вазир лойиҳага му-
ваф фақият тилаб, унинг 
сифатли ижросини таъмин-
лаб, белгиланган муддатда 
ниҳояла шни топширди.

Primeminister.kz.  



2
№132 (3328), сешанба, 
28 ноябрь 2023 йил.
Janubiy.kz Сиёсат ва иқтисодиёт

ҚР Президенти Abu Dhabi Ports Group раҳбарияти билан денгиз портларини ривожлантириш масалаларини муҳокама қилди.

� Вилоят ҳокимининг матбуот хизмати хабар қилади: 

Туркистон вилоятида ўтган 
TIF’23 – “Туркистон: Сайёҳ-
лик, Сармоя, Иқтисодиёт” 
анжуманида «қишлоқ хўжа-
лиги ва озиқ-овқат саноатини 
ривожлантириш» мавзуида 
сессия ўтди. Соҳа мутахас-
сислари уни ривожлантириш 
истиқболлари ва ташқи бо-
зорларга чиқиш йўлларини 
муҳокама қилдилар. Йирик 
компаниялар раҳбарлари ўз 
тажрибалари ва маслаҳатла-
ри билан ўртоқлашдилар.

Тадбирни вилоят ҳокими 
Дархан Сатибалди очди. Ан-
жуман олдидан Туркистон ви-
лоятининг сармоявий лойи-
ҳалари ярмаркаси намойиш 
этилди. Тадбирда қишлоқ 

хўжалиги, енгил саноат, экс-
порт, логистика ва IT таълим 
каби асосий соҳалар муҳока-
ма қилинди.

Халқаро форум доирасида 
Қозоғистон, Туркия, Қирғизис-
тон, Ўзбекистон, Озарбайжон 
ва Хитой, Россиянинг ну-
фузли компаниялари билан  
қатор йўналишларда 20га 
яқин меморандум имзоланди. 
Хусусан, Саврон туманида 
совутиш мосламалари иш-
лаб чиқариш корхонасини 
кенгайтириш, Сўзоқ туманида 
фосфат тош рудасини қайта 
ишлаш заводи қурилиши, 
«Шардара» экспорт агро-
саноат кластерини яратиш, 
Мақтаарал туманида тўқима-

чилик кластерини яратиш ва 
саноат паркини қуриш, Же-
тисай туманида тўқимачилик 
фабрикасини барпо этиш, 
Байдибек туманида парран-
дачилик фермаси, металл 

конструкцияларини ишлаб 
чиқарадиган завод қурилиши 
бўйича ва яна бошқа йўна-
лишларда ҳамкорлик шарт-
номалари тузилиб, меморан-
думлар имзоланди. 

БОШ МАҚСАД – ОЗИҚ-ОВҚАТ

САНОАТИНИ РИВОЖЛАНТИРИШ

Чунончи, Туркия, Хитой, Ўзбекистон 
ва қозоғистонлик сармоядорлар билан 
лойиҳалар, ҳамкорлик масалаларини 
муҳокама қилди. Вилоят ҳокими билан 
учрашган ХХРнинг Қозоғистондаги Бош 
консули ўринбосари Хуа Чжонг сармоявий 
ва иқтисодий анжуманнинг юксак савияда 
ўтганини таъкидлаб, музокараларга қулай 
шароит яратилгани учун вилоят раҳбария-
тига миннатдорчилик билдирди.

Учрашувда Туркия, Ўзбекистон сармоя-
дорларининг пахта кластерини ривожлан-
тириш ва бошқа соҳалар бўйича ҳамкорлик 
ўрнатиш борасидаги таклифлари қабул 
қилинди. Шунингдек, хорижлик сармоядор 

вилоятимизга сайёҳларни жалб қилиш 
лойиҳасини тақдим этди. Унга кўра, Тур-
кистонга Индонезия ва Хитойдан сайёҳлар 
жалб қилинади.

Минтақа раҳбари вилоятнинг сармоявий 

салоҳиятини юксалтириш йўналишидаги 
тадбирлар давом эттирилиши, янги корхо-
налар очиш доимо эътиборда бўлишини 
айтиб, учрашувда кўтарилган масалалар 
атрофлича ўрганилишини  таъкидлади.

ҲОКИМ ХОРИЖЛИК 

САРМОЯДОРЛАР БИЛАН УЧРАШДИ

Тулкибош туманида “Соғлом Қозоғистон” поезди Туркистон 
вилоятига сафарининг натижалари сарҳисоб қилинди.

У Интимақ аҳоли манзилининг  темир йўл станциясида тўхтаб, 
туман аҳолисига бепул хизмат кўрсатди. Икки кун давомида мала-
кали мутахассислар (терапевт, стоматолог, офтальмолог, ЛОР ши-
фокори, жарроҳ, уролог, невролог, гинеколог) маслаҳатлар бериб, 
аҳоли саломатлигини тиклашга ҳисса қўшди.

Таъкидлаш жоизки, ушбу поезд мақсади – мамлакатимизнинг 
олис ҳудудларида истиқомат қилувчи фуқароларга бепул тиббий, 
руҳий, ҳуқуқий  ёрдам кўрсатишдан иборат.

“СОҒЛОМ ҚОЗОҒИСТОН” 
ТИББИЁТ ПОЕЗДИ – ТУЛКИБОШДА

Туркистонда бизнес 
ва туризм вакиллари 
иштирокида ўтган TIF’23 
– “Туркистон: Сайёҳлик, 
Сармоя, Иқтисодиёт” 
халқаро анж уманида 
“Таълим ва инсон капи-
талини ривожлантириш” 
мавзуида ўтган сессия-
да нотиқлар одам капи-
талини ривожлантириш, 
таълим соҳасида янги 
усулларни қўллаш ҳам-
да бошқа масалаларни 
муҳокама қилишди.

Тадбирда вилоят ҳоки-
мининг ўринбосари Бейсен 
Тажибаев таълим соҳасига 
доир маъруза қилди.

Туркия, Қозоғистондан 
ташриф буюрган малакали 
ўқитувчилар, профессор-
лар, олий ўқув юртларининг 
ректорлари маърузалар қи-
либ, таълим соҳасига доир 
фикрларини билдиришди.

Жумладан, Кочман уни-
верситетининг профессори 
Мугла Ситки (Туркия), Шер-
хан Муртаза номидаги Хал-
қаро Тараз инновациявий 
институтининг академия-
вий ишлар бўйича прорек-
тори А. Қадирова, Тошкент 
давлат шарқшунослик уни-
верситетининг PhD доктори 
А. Қодиржонов ҳамда бош-
қа нотиқлар тажрибалари 
билан ўртоқлашдилар.

Туркистон шаҳрида ўтган TIF’23 – 
“Туркистон: Сайёҳлик, Сармоя, Иқтисо-
диёт” мавзуида халқаро анжуман маз-
мунли тадбир билан давом этди. 

Шунингдек, Туркистон тўрида Туркий 
давлатлар ташкилотининг Х саммити на-
тижаларига бағишланган туркий савдо-са-
ноат палатаси уюшмасининг бизнес-анжу-
мани  ҳам ўтди. 

Унда Туркий давлатлар ташкилотига 
аъзо мамлакатларнинг бизнес вакиллари 
иштирок этди.

Вилоят ҳокими Дархан Сатибалди қар-
дош мамлакатлар ўртасидаги иқтисодий 
муносабатлар ривожланиб бораётгани 

ҳамда минтақада Туркия, Озарбайжон 
ҳамда ўзга давлатлар билан бирга муҳим 
аҳамиятга молик лойиҳалар амалга оши-
рилаётганини таъкидлади.

Бизнес анжуманда Туркий давлатлар 
ташкилотининг Бош котиби Кубаничбек 
Ўмуралиев ушбу тадбир ташкилотга аъзо 
давлатлар ўртасидаги иқтисодий ҳамда 
сармоявий алоқаларни ривожлантиришга 

жўшқинлик беришини қайд этди. Туркистон 
шаҳрининг тарихий аҳамиятига тўхталиб, 
халқаро анжуманда йирик шартномалар 
имзоланишига ишонч билдирди. Шунинг-
дек, тадбирда Ўзбекистон, Озарбайжон, 
Қирғизистон давлатлари ва “Атамекен” тад-
биркорлар палатаси вакиллари, амалдор 
шахслар ўз фикр-мулоҳазаларини билди-
ришди.

ТУРКИСТОННИНГ САЛОҲИЯТИ 

ЮКСАК БАҲОЛАНДИ

Халқаро анжуманда қишлоқ хўжалиги ва озиқ-овқат са-
ноатини ривожлантириш масалалари муҳокама қилинди.

Туркистон шаҳрида бизнес ва ту-
ризм вакиллари иштирокида ўтган 
TIF’23 – «Туркистон: Сайёҳлик. Сар-
моя. Иқтисодиёт» халқаро анжума-
нига хорижий давлатлар ва мамла-
катимизнинг йирик тадбиркорлари, 
сармоядорлари ташриф буюришди. 
Уларнинг бир гуруҳини вилоят раҳ-
бари Дархан Сатибалди қабул қи-
либ, келишувлар олиб борди. 

ПРОФЕССОРЛАР ВА МАЛАКАЛИ 
НОТИҚЛАР УЧРАШУВИ

Қозоғистон мустақиллигига – 32 йил

(Давоми. Боши 1-бетда).

«Alliance» қўшма корхонаси ва «Turkestan Textile» тикувчилик 
фабрикасида тўқимачилик маҳсулотлари ишлаб чиқариш йўлга 
қўйилгани енгил саноатдаги ҳамкорликнинг муваффақиятли 
намунасидир.

Қозоғистон ва Ўзбекистон ўртасида транзит-транспорт соҳа-
сидаги ҳамкорлик юксак даражада. Хусусан, темир йўл инфра-
тузилмасини ривожлантириш, ўтказиш пунктларини такомил-
лаштириш, юк ташишда қулай тариф сиёсатини шакллантириш 
юзасидан йирик қўшма лойиҳаларни амалга ошириш мақсадида 
кенг қамровли ишлар олиб борилмоқда. Жорий йилнинг 10 ойи-
да Қозоғистон ва Ўзбекистон ўртасида темир йўл орқали юк та-
шиш ҳажми 20,5 миллион тоннани ташкил этди. 

Икки давлат ўртасида атроф-муҳит, сув ва ўрмон хўжалиги 
соҳасидаги ҳамкорлик муҳим. Ўзаро саъй-ҳаракатлар натижа-
сида вегетация даврида Қозоғистон далалари Тўқтағул ва Қай-
рақум сув омборларидан қўшимча сув билан таъминланди ва бу 
Қозоғистон ва Ўзбекистон қишлоқ хўжалиги маҳсулотлари етиш-
тирувчи корхоналар эҳтиёжларини қондирди. Оролбўйининг 
долзарб экологик муаммоларини ҳал этиш, бутун Оролбўйи ҳу-
дудини ижтимоий-иқтисодий ривожлантиришни қўллаб-қувват-
лаш юзасидан қўшма лойиҳалар амалга оширилмоқда.

 А. АБДУФАТТОҲ.

ИСТИҚБОЛЛИ ҲАМКОРЛИК 
УФҚЛАРИ КЕНГАЙМОҚДА

Чордаралик тадбиркор Данияр Ўмаров тумандаги 20 
мактабнинг  ошхонасига зарур жиҳозларни тортиқ этди.

Бундан ташқари, тадбиркор “Мактабга йўл” акцияси дои-
расида ижтимоий кам таъминланган 1500 болага мактабга 
зарур ускуналарни олиб берган. Бугунги кунда таълим муас-
сасаларида жиҳозларни тортиқ қилиш учун ўтказилган тад-
бирда Чордара тумани таълим бўлими раҳбари вазифасини 
бажарувчи Д. Нусқабаева мактаб жамоаси номидан ҳомийга 
миннатдорчилик билдириб, фаолиятига муваффақият тилади.

МАКТАБ ОШХОНАЛАРИ 

ЖИҲОЗЛАНДИ

Сариоғоч шаҳрининг, Сўзоқ кўчасидаги Кескент канали 
устидаги кўприкни таъмирлаш ишлари якунланиб, фой-
даланишга топширилди. Тадбирда туман ҳокими Арман 
Абдуллаев, шаҳар ҳокими Мухит Дўспўлов, зиёлилар ва 
шаҳар аҳолиси иштирок этди.

Ҳоким кўприкнинг тантанали очилиш маросимида сўзга чи-
қиб, рамзий тасмани қирқди.

Аҳоли бир неча йиллардан буён кўтарилиб келган муам-
мони ҳал қилиб, қулай шарт-шароитлар яратгани учун туман 
раҳбарларига миннатдорчилик билдирдилар.

ЯНГИ КЎПРИК 
ФОЙДАЛАНИШГА ТОПШИРИЛДИ

Ўтрор туманида ветеринария соҳаси ходимларининг  «Ве-
теринария соҳасини такомиллаштириш – озиқ-овқат хавф-
сизлиги калити» йиғилиши ўтди.

Учрашувда жониворлар касалликларининг олдини олиш ва 
уларга қарши самарали курашиш йўллари муҳокама қилинди. 
Шунингдек, соҳа мутахассисларининг янги формаси таништири-
либ, ускуналар кўргазмаси намойиш этилди.

Энзоотик чоралар икки босқичда амалга оширилади. Икки 
босқич мобайнида 3 056,6 минг бош қорамолга, 9 773,6 минг 
бош қўй-эчкига ишлов берилди.

QR-КОД ЁРДАМИДА ВЕТЕРИНАРИЯ 
ХИЗМАТИ ФАОЛИЯТИНИ 

БАҲОЛАШИНГИЗ МУМКИН

Чордара туман ҳокимлиги томонидан ташкил этилган ом-
мавий шанбаликда барча давлат муассасалари ва кўнгил-
лилар иштирок этди.

Ҳашар давомида йўл ва ариқлар бўйлари турли чиқиндилар, 
шох-шабба ва хазонлардан тозаланди. Жами 25та техника, 9 
мингга яқин одам иштирок этган тадбирда махсус техника ёрда-
мида 200 тоннага яқин ахлат чиқиндихоналарга жўнатилди.

ОЗОДАЛИКДА 

БАРАКА БОР

Қозоғистон Мустақиллигига – 32 йил

Келгуси йили норасмий турда 
“иккинчи Швейцария” мақомига 
эга чуқур тарихи ва гўзал табиати 
билан машҳур Тулкибош туманида 
447 миллиард тенгелик 11та сар-
моявий лойиҳа амалга оширилади. 
Ҳозирги кунда туманда сайёҳларга 
хизмат кўрсатиш мақсадида 4та 
меҳмонхона, меҳмон қабуллаш уйи, 
2та шифохона, 7та болаларга мўл-
жалланган мавсумий соғломлашти-
риш лагери, 17та ҳордиқ минтақаси 
фаолият юритмоқда.

Албатта, тоғ бағирларида дам 
олиш ўринларининг қурилаётгани 
бежиз эмас. Чунки, сайёҳларни 
жалб этиш учун замонавий, барча 
талабларга жавоб бера оладиган 
ҳордиқ масканлари зарур. Ўтган йи-
ли тумандаги Керейт овулида қий-
мати 1 млрд. 200 млн. тенгелик ои-
лавий дам олиш мажмуаси очилди. 
У бир вақтнинг ўзида 1000 кишини 
қабул қила олади. Бу – истиқболли 
лойиҳа.

Шунингдек, йилига 100 тонна 
каустик сода ва бир миллион тонна 
цемент ишлаб чиқарадиган “Сас-
төбе” инновациявий мажмуасини 
ишга тушириш режалаштирилган. 
Ичимли сув ва яхна ичимликлар 
ишлаб чиқариш йўлга қўйилади. 
Йилига минг тонна курка гўшти 
етиштирилади. Бунинг натижасида 
3635та янги иш ўрни яратилади, 
саноат маҳсулотлари ишлаб чиқа-
риш ҳажми эса 128 млрд. тенгега 
етказилади.

Ўтган йили туманда ялпи ҳуду-
дий маҳсулот ҳажми 89 миллиард 
тенгени ташкил этган бўлса, жорий 
йилнинг 10 ойида 90 миллиард тен-
гелик маҳсулот ишлаб чиқарилди. 
Бюджетнинг ўз даромадлари ҳаж-
ми ошди. Ўтган йили саноат маҳ-
сулотлари ишлаб чиқариш ҳажми 
16 миллиард тенгени ташкил этган 
бўлса, жорий йилнинг 10 ойида 
бу кўрсаткич 17 миллиард тенгега 
етди. Йил охиригача асосий капи-
талга 20,5 миллиард тенге сармоя 
жалб этиш режалаштирилган. 

Тулкибош туманида уч минг гек-
тар олма боғлари мавжуд. Шу жум-
ладан, унинг 664 гектари интенсив 
боғлар. Ўтган йили интенсив боғ-
ларда 32 минг тонна мева етишти-
рилган бўлса, жорий йилда 33 минг 
тоннадан зиёд маҳсулот етишти-
рилди. Йил охирига қадар кичик ва 
ўрта бизнес субъектларида ишлаб 
чиқариш ҳажмини 51 миллиард тен-
гега етказиш режалаштирилган. 

Келгуси уч йилда умумий қий-
мати 2 миллиард 300 миллион 
тенге бўлган 24та лойиҳани амалга 
ошириш, 200га яқин иш ўрни яра-
тиш режалаштирилган. “Қишлоқ 
омонати” дастури доирасида 188 
миллион тенгега 31та лойиҳа мо-
лиялаштирилди. Ишлаб чиқаришга 
рақамли технологиялар жорий 
этилиб, “Састөбе цемент” заводи-
ни такомиллаштиришга 1 млрд. 
380 млн. тенгедан зиёд маблағ 
сарфланди. Шунингдек, “Ақсанат 

инжиниринг” корхонаси жадаллаш-
тирилган индустриявий-инновация-
вий тараққиёт дастури доирасида 
балиқчиликни янги технология асо-
сида ривожлантирмоқда. Бугунги 
кунда Россия, Хитой давлатларига 
ўз маҳсулотларини экспорт қил-
моқда. Бақрабалиқлар етиштириш 
фермаси йилига 40 минг тонна ба-
лиқ, 300 кг. қора увилдириқ ишлаб 
чиқармоқда.

 “Байтерек-4” МЧБнинг сабза-
вот консервалаш цехи ўтган йили 
замонавийлаштирилди. У Қозоғис-
тоннинг барча минтақалари, ҳат-
то яқин хорижга маҳсулотларини 
экспорт қилмоқда. Ҳозирча улар 
йилига 1 млн. банка сабзавот ёпа-
ди. Шунингдек, туманда концентрат 
ҳамда табиий ичимликлар чиқара-
диган “Арсен ас” МЧБ ҳам муваф-
фақиятли фаолият юритмоқда. У 
бир йилда 2 минг тонна яхна ичим-
ликлар ишлаб чиқаради.

Туманда инновацион лойиҳалар-
ни муваффақиятли амалга ошириш 
имконини берувчи янги индустрия-
вий минтақа барпо этилди, ҳозирги 
кунда у жами қиймати 9 млрд. 39 
млн. тенгени ташкил этувчи 6та 
лойиҳани амалга оширишни режа-
ламоқда. Улардан бири – буғдойни 
қайта ишлаш корхонаси. Бу лойи-
ҳанинг қиймати 2 664 млн. тенге бў-
либ, 8 гектар ер ажратилган ҳамда 
200та янги иш ўринлари яратилган.

Сут маҳсулотларини қайта иш-
лайдиган “Амир Мансур” корхонаси 
лойиҳасининг қиймати 236,0 млн. 
тенге. Ажратилган ер майдони 1,5 
гектар. Корхона тўлиқ ишга туши-
рилса, 200дан зиёд янги иш ўрини 
яратилади. Газланган, газланмаган 
сув ишлаб чиқаришга киришган 
“NutriCоrn” МЧБнинг 5440,0 млн. 
тенгелик лойиҳаси ҳам истиқболли. 
150 одамнинг бандлигини таъмин-
лаш имкониятига эга корхона кел-
гусида нафақат Тулкибош тумани, 
балки, бутун вилоятни сифатли 
яхна ичимликлар билан таъминлай 
олади.

«Майлыкент сүт» МЧБ «Бизнес-
нинг йўл харитаси-2025» дастури 
доирасида имтиёзли насия олиб, 
корхонани кенгайтирди. Ҳозир бир 
кеча-кундузда 5 тонна сутни қайта 
ишлаб, йогурт, айрон, қуюлтирил-
ган сут каби 12 хил маҳсулот ишлаб 
чиқармоқда. Бу ерда 30 одам дои-
мий иш билан таъминланган.

Туманда кичик ва ўрта бизнес 
доимий эътиборда. 1та йирик, 7та 
ўрта, 23та кичик ҳамда 8та қўшма 
корхона фаолият юритмоқда, тад-
биркорлик соҳасида меҳнат қилаёт-
ганлар сони 17 344 кишига етди.

Кичик ва ўрта тадбиркорлик ин-
шоотларининг сони 7 мингдан оша-
ди. Фаол иш юритаётганлари 6 520. 
Шунингдек, олмали ҳудудда бизнес 
очаётган тадбиркорларга давлат 
томонидан қўллов кўрсатилмоқда.

Тадбиркорликни ривожлантириш 
учун микронасия ташкилотлари 
ва иккинчи даражадаги банклар 
орқали насия олиш имкониятлари 
яратилмоқда.

Тумандаги тўртта кичик насия 
ташкилоти ва “Қишлоқ хўжалиги-
ни молиявий қўллаб-қувватлаш 
жамғармаси” ҲЖ орқали 2 821 
фуқарога 1 348,2 млн. тенге насия 
берилди. 

Йўл доимо иқтисодиёт пойде-
вори бўлиб қолаверади. Тулкибош 
– Буюк Ипак йўли бўйида жойлаш-
ган туман. Кунига қанчадан-қанча 
йўловчи ўтади. Туман ана шу им-
кониятдан унумли фойдаланиши 
керак. Шунинг учун чорраҳа бўйида 
жойлашган Жабағили овулида 70 
одамга мўлжалланган “Жайлау” 
даволаш соғломлаштириш маркази 
ва халқаро “Ғарбий Европа – Ғар-
бий Хитой” йўли бўйида йўловчи-
лар учун сервис хизматлари кўрса-
тиш маркази очилиши режаланмоқ-
да. Келгусида лойиҳа амалга ошса, 
Тулкибош Жанубдаги донор туман-
лар қаторига қўшилиши мумкин.

Озодлик қишлоғидаги Туркибо-
ши мақбараси «Қозоғистоннинг 
муқаддас жойлари харитаси»га ки-
ритилган, у ерда ҳам ободончилик 
ишлари қизғин.

Президент жорий йилги Мак-
тубида қишлоқ хўжалик соҳасини 
ривожлантириш масаласига алоҳи-
да урғу берган эди. Бу борада ҳам 
туманда кенг қамровли ишлар олиб 
борилмоқда.

Меҳнат самарадорлигини оши-
риш йўналишида автоматлашти-
риш, янги инновациявий усулларни 

қўллаш орқали маҳсулдорликни 
ошираётган хўжаликлар ҳам бор. 
Чунончи, “Кентау”, “Мөлдір”, “Көк-
тал” деҳқон хўжаликлари энг сўнгги 
технологик усуллардан фойдала-
ниб, Туркия ҳамда Польша мута-
хассислари билан ҳамкорликда ол-
ма боғлари барпо этиб, мўл ҳосил 
олмоқда.

Ҳар туман ўз брендини шакллан-
тириши керак. ХХI аср – брендлар 
асри. Халқ кўпинча брендга ишона-
ди. Тулкибош тумани ҳам Алмати 
шаҳри каби эл орасида олмаси 
билан машҳур. Собиқ Иттифоқ тар-
қаб кетган пайтда тумандаги олма 
боғлари қаровсиз қолиб, талон-та-
рож қилинган эди. Сўнгги 5 йилда 
боғдорчилик қайта тикланмоқда.

Таъми тилни ёрадиган маҳаллий 
олма нави ҳам тикланди. Боғдаги 
кўчатлар 20 йилгача ҳосил беради. 
Интенсив боғ оддий боғларга қа-
раганда 10 баравар кўп маҳсулот 
беради. Келгусида туманда бундай 
боғлар майдони йилдан-йилга ор-
тиб боради.

Туман ҳокими Нуржан Изтилеуов 
маслаҳат раиси Хамит Байисбаев 
билан қишлоқларда амалга оши-
рилаётган ишлар ва истиқболдаги 
режалар юзасидан аҳоли олдида 
берган ҳисоботида белгиланган 
вазифаларнинг аксарияти амалга 
оширилди.

Мухтасар қилиб айтганда, қиш-
лоқлар обод бўлса, у ердаги аҳо-
лида ўз ҳаётини янада яхшилашга 
интилиш пайдо бўлади, иқтисодий 
равнақ топади. Буларнинг бари 
Ватанимизнинг ободлиги ва иқтисо-
дий юксалиши учун яна бир муҳим 
туртки бўлади.

                        А. АБДУФАТТОҲ.

 МУҲИМ МЕЗОН ВА 

ИЛҲОМБАХШ ОДИМЛАР
Тулкибош туманидаги корхоналар замонавийлаштирилмоқда. 

Жорий йилда Тулкибош туманида янги корхоналар ишга туши-
рилиб, 3635та иш ўрни яратилади. Йил охирига қадар вилоятда 
қишлоқ хўжалиги маҳсулотлари етиштириш ҳажми 60 мил-
лиард тенгега етказилади. Кейинги уч йилда умумий қиймати 
10 миллиард тенге бўлган тўққизта сармоявий лойиҳани амалга 
ошириш режалаштирилган. Бу 200та янги иш ўрни яратиш им-
конини беради. Бунинг ҳисобидан 2025 йилгача қишлоқ хўжалиги 
маҳсулотлари ҳажмини 77 миллиард тенгега етказиш режалаш-
тирилган. 

Атоқли адиб, Қозоғистон 
Ёзувчилар уюшмаси бош-
қаруви аъзоси, халқаро 
Алаш мукофоти лауреати, 
ёзувчи Мархабат Байғут-
нинг оламдан ўтганига ҳам 
йил тўлди.

Ажойиб инсон, қардош қо-
зоқ-ўзбек халқлари дўстли-
гининг толмас тарғиботчиси 
эди Мархабат оға. Туркистон 
шаҳар ўзбек этномаданият 
бирлашмаси ташаббуси би-
лан ташкил этилган учрашув-
ларда, шу жумладан, адиблар 
Миртемир Турсунов, Одил 
Ёқубовлар хотирасига бағиш-
ланган тадбирларда фаол 
иштироки билан эл эътибо-
рини қозонганди. Туркистон-
лик таржимон-ёзувчи Носир 
Фозилов дунёдан ўтганида 
доимий обуначимиз, тадбир-
кор Худойберган Холметов 

барпо этган «Бирлик» тўйхо-
насида Э. Иззатуллаев номли 
мактабнинг собиқ ва ҳозирги 
директорлари Дадахон Жа-
лилов, Муҳаммадрасул Изза-
туллаев, мактаб ота-оналар 
қўмитаси раиси Тойир Абду-
валиев каби ҳимматли ҳа-
мюртларимизнинг саъй- ҳара-
катлари ила адиб хотирасига 
бағишланган  халқаро миқёс-
даги худойи ташкил этилди.

Таниқли тадбиркор Баҳо-
дир Ирисметов раҳбарлик 
қилаётган Туркистон шаҳар 
ўзбек этномаданият бирлаш-
маси томонидан ташкил этил-
ган ушбу хотира тадбирида 
Қозоғистон, Тошкент, Астана, 
Шимкент, Алмати шаҳарлари 
ҳамда Туркистон вилоятининг 
барча ҳудудларидан атоқли 
ёзувчилар, хусусан, Носир 
акани ҳаётлигида яхши бил-
ган ва қадрлаган Мархабат 
Байғут қадрдон ёзувчи ука-
лари Суннатулла Акромов, 
Абдураҳим Пратовлар билан 
бирга ташриф буюрди. Мар-
хабат оға вилоят ҳокимлигида 
ишлаган йиллари Носир ака-
нинг вилоятимиздаги тадбир-
ларга ташрифи билан боғлиқ 
кечган унутилмас хотиралари-
ни ўзига хос услубда қизиқар-
ли тарзда баён этиб берди. 

Носир аканинг умр йўлдо-

ши Муборак янгага, ўғли Хон-
дамирга самимий ҳамдард-
лик билдириб, таъзия изҳор 
қилди. Мархабат Байғут қозоқ 
ва ўзбек адабиётлари ҳам-
корлиги доирасида Қарноққа 
бир неча бор ташриф буюрган 
эди. Биринчисида Қозоғистон 
Ёзувчилар уюшмаси аъзо-
си, Қарноқдаги М. Қошғарий 
номли мактаб ўзбек тили ва 
адабиёти фани ўқитувчиси, 
доимий жамоатчи обуначимиз 
Долимжон Сайфуллаев М. 
Байғутнинг «Жоғалған жұр-
нақ» китоби (“Мосуво журноқ”)
ни таржима қилиб, нашр этга-
нида унинг тақдимот тадбири-
да иштирок этди.

Қарноқнинг азиз фарзанди, 
газетамизнинг фаол жонкуя-
ри, ажойиб раҳбар Собиржон 
Юсупов хотирасига фарзанд-
лари, хусусан, тўнғич ўғли 
Шуҳрат Собиржон ўғли саъй-
ҳаракатлари билан ташкил 
этилган шаҳар спорт мусоба-
қаси ғолибларини ҳам мубо-
ракбод этди. Долимжоннинг 
вилоят миқёсида ўтган 50 
йиллик юбилейига ҳамкасб-
лари Қулбек Ергўбек, Эрна-
зар Рўзиматов, Абдураҳим 
Пратов, Ҳусан Убайдуллаев, 
Акажон Иззатуллаев каби қа-
лам соҳиблари билан бирга 
қадам ранжида қилиб, шоир-

нинг серқирра ижоди ҳақида 
ажойиб нутқ сўзлади. Эскии-
қонлик Дониш Маннотов Тур-
кистон шаҳри ва Тошкентдан 
ташриф буюрган адибларни 
Миртемир Турсунов музейи 
зиёрати ҳамда меҳмонга так-
лиф қилганида қишлоқ марка-
зидаги Миртемир ёдгорлигига 
гулчамбар қўйиб, «Миртемир 
оға, сиздан кўп қарздормиз», 
дея таъзим қилгани ёдимда.

Юқорида номлари қайд  
этилган, киндик қони Туркис-
тон заминида томган, қозоқ ва 
ўзбек адабиётлари ҳамкорли-
гига баракали ҳисса қўшган 
ажойиб адиблар хотирасини 
абадийлаштириш, уларнинг 
номларини мактаб ва кўча-
ларга бериш хусусида Марха-
бат оға билан кўп марта мас-
лаҳатлашганмиз. Туркистон 
вилояти ҳокимлиги қошидаги 
ономастика комиссиясининг 
масъул аъзоси Мархабат оға 
менга юзланиб: «Шомирза, 
Туркистон заминидан чиққан 
ҳамюрт адибларимиз (Мирте-
мир Турсунов, Одил Ёқубов, 
Носир Фозилов)нинг маъна-
вият оламидаги хизматлари 
беқиёс. 

Бу заҳматкаш қалам соҳиб-
лари фаолиятини кейинги ёш 
авлодга ибрат сифатида кўр-
сатиш, шу руҳда тарбиялаш 

мақсадида уларнинг номини 
абадийлаштириш учун қандай 
имзо чекиш, ёки қайси мин-
барда туриб гапириш лозим 
бўлса, мен тайёрман», деган-
ди. Пок ниятли ажойиб адиб, 
ҳаёти ва фаолияти ёш авлод 
учун ибрат мактабига муно-

сиб бўлган Мархабат Байғут 
оғамизнинг охирати обод бўл-
син!

Ш. МАДАЛИЕВ.
Тасвирларда:  Мархабат 

Байғут; М. Байғут Д. Сайфул-
лаев билан

Муаллиф тасвирлари.

Яхшилар ёди... 

МАРХАБАТ ОҒАНИ ХОТИРЛАБ ... 



М и л л а т д о ш и м и з 
бунга жавоб қайтарди.

Ўзбекистон терма 
жамоаси аъзоси Аббос 
Файзуллаев “Интер Ма-
йами” ҳужумчиси Лио-
нель Мессига таққос-
лашлари ҳақида гапир-
ди.

– Мени ўзбек Месси дейишадими? Йўқ. Мен 
Леони яхши кўраман, лекин мени Аббос деб 
танишларини истайман, – деб интервью бер-
ган миллатдошимиз.

“Жанубий Қозоғистон” мухбири.

Газета ҚР Маданият ва ахборот вазирлиги 
томонидан 2020 йил 21 апрелда 

рўйхатга олиниб, KZ34VPY00022503 
гувоҳнома берилган.

МАН ЗИ ЛИ МИЗ: 
160000, Шимкент шаҳри, 

Тауке хан шоҳкўчаси, 
6-уй, 3-қават. 

Те ле фон: 53-07-10. Те ле факс: 53-04-66.  
Электрон почта: janubiy@inbox.ru

Туркистон, Саврон – Шомирза МАДАЛИЕВ. 8(72533) 2-40-07.
Кентов, Сўзоқ – Рўзиохун МАДАЛИЕВ. +7708-824-20-97.
Тўлебий – Баҳорой ДЎСМАТОВА. 8(72547) 6-07-16. 
Қазиғурт – Хуршид ҚЎЧҚОРОВ. +7701-447-37-42.
Сайрам – Зокиржон МЎМИНЖОНОВ. +7702-278-96-90
Тулкибош – Мунира САЪДУЛЛАЕВА. +7747-144-60-71.

Масъул шахслар:

Ада ди – 12100 ну с ха.
«ERNUR-print» МЧБ бо с ма хо на си да чоп этил ди, 

Шим кент шаҳри, Т. Алимқулов кўча си, 22. Бу юрт ма: 
2983. Навбатчи муҳаррир: Мунира САЪДУЛЛАЕВА.

Бош муҳаррир ўринбосарлари:
Муроджон АБУБАКИРОВ.

Авазхон БЎРОНБОЕВ.

Масъул котиба – Шаҳноза УСМОНОВА.

Директор – Бош муҳаррир
Райимжон Ортиқбой ўғли 

АЛИБОЕВ.

Муассис – Туркистон вилояти ҳокимлиги.
Мулк эгаси – «Жанубий Қозоғистон» вилоят ижтимоий-сиёсий 

газетаси таҳририяти» масъулияти чекланган биродарлиги.

� Мақола лар, эъ лон ва бил ди рув  лар да ги 
факт ҳам да да лил лар нинг тўғри ли ги учун 
му ал ли ф лар, рек ла ма ва эъ лон бе рув чи лар 
ма съул дир.
�  Фой да ла нил ма ган ма қола лар га ёз ма 

жа воб қай та рил май ди.Қозоғистон Республикасида тар қа тилади.

Нашр кўрсат ки чи – 65466.

4 №132 (3328), сешанба, 
28 ноябрь 2023 йил.
Janubiy.kz Инсон ва жамият

Обуначиларимиз орасида

Футбол 

Обунада пешқадам, 105 йиллик юбилей тан-
таналарини халқаро миқёсда юксак савияда 
нишонлаган Ҳамза номли мактаб директори 
Дилбар Дийметова мактаб ҳовлисида замона-
вий спорт мажмуаси барпо этилган хушхабар-
дан воқиф этди. 

Вилоят маркази Туркистон шаҳ-
рида жойлашган “Жанубий Қозо-
ғистон” вилоят ижтимоий-сиёсий 
газетаси таҳририяти биносига 
бир гуруҳ зиёли юртдошларимиз 
билан биргаликда ташриф бую-
риб яратилган шароитлар билан 
танишдик.

Туркийлар олами маънавий пой-
тахтида яратилган бундай ғамхўр-
ликдан ҳар қанча фахрлансак ар-
зийди. Давлатимиз томонидан биз 
ўзбек халқи тили, маданияти ва урф-
одатлари равнақи учун яратилган 
имкониятлардан чексиз миннатдор 
бўлдик. “Жанубий Қозоғистон”га обу-
на бўлиш орқали давлатимизнинг биз 
ўзбек халқи тили ҳурматига яратил-
ган ғамхўрликка миннатдорчилик жа-
вобини берган бўламиз. Мен шахсан 

ўзим Янги Иқон қишлоғидаги фар-
зандларим, ҳамқишлоқларим – жами 
15 оилага “Жанубий Қозоғистон”га 
обунага ҳомийлик ҳимматимни қатор 
йиллар давомида ёруғ юз билан адо 
этиб маънавий бурчимни бажариб 
келаётганимдан хурсандман. Барча 
нафақадаги юртдошларимизни шу 
ишга ҳисса қўшишга даъват этаман. 
Қишлоғимизда сўнгги икки йил ичида 
учта янги умумтаълим мактаблари 
бунёд этилиб ишга тушди. Барчасига 
қишлоқ ҳокими Тойир Абдаев, фаол-
лардан Ўсар Неъматуллаев, Олим 
Қосимовлар ҳамроҳлигида ташриф 
буюриб устозу шогирдларга дуои фо-
тиҳа бериб ишларига ривож тиладик.

ҚР Президентининг “Құрмет” орде-
ни билан тақдирланган Жарилқасин 
Азиретбергенов раҳбарлик қилаётган 
вилоят оқсоқоллар кенгаши ҳайъати 
аъзоси сифатида турли тадбирларга 
иштирок этаман. Райимжон Қўчқоров 
раҳбарлик қилаётган “Улес” хайрия 
жамоа жамғармаси идорасида ўтган, 
COVID-19 пандемиясидан сўнг яна 
сунъий дабдабага юз буриб тартиб 
доирасидан чиқиб кетаётган тўй-тан-
таналарни исрофгарчилик иллати-
дан ҳоли қилишга қаратилган вилоят 
кўламидаги тадбирга иштирок этдим. 
Ўз оилам мисолида муборак ҳаж 
сафарини биргаликда адо этган умр 

йўлдошим, қаҳрамон она Ҳузурхо 
Бобожон қизи билан тарбиялаб воя-
га етказган барча фарзандларимиз 
тўйини ўзимиз бамаслаҳат кенгашиб 
режалаган даражада яхши ўтган-
лигини қаноат ила таъкидлайман. 
Яъни, тўй маросими оила имконият-
лари, хусусан, ота ва она белгилаган 
тартиб доирасида ўтиши лозим. Бу 
фарзандлар учун бажарилиши шарт 
бўлган қонун қоида. Бугунги жамияти-
миз тўй ҳашамларида ўрин олаётган 
муаммоли жиҳатлар, асосан, ёш-
ларнинг ота-оналари измидан чиқиб 
иймон, ислом дини талаб – қоида-
ларга муносиб келмайдиган ҳатти-
ҳаракатлар сабаб номутаносиблик, 
норозиликка сабаб бўлмоқда, – деб 
ҳисоблайман. Бу фикримни кенгаш 
аъзолари қўллаб-қувватлашди. Ви-
лоятимизнинг беш йиллиги, яқинла-
шиб келаётган кўп миллатли вата-
нимиз Қозоғистон Мустақиллигининг 
32 йиллиги қутлуғ муборак, ҳар бир 
оилада барака, осойишталик, мус-
таҳкам саломатлик барқарор бўлсин.

Бобожон Ҳожи ЁҚУБОВ,
Туркистон вилоятининг 

ибратли фуқароси.
Суратда: Б. Ёқубов.

Ш. МАДАЛИЕВ тасвири. 

Санжар Файзиев раҳ-
барлик қилаётган Яс-
савий номли умумий 
ўрта мактабда XII аср-
да Марказий Осиёдаги 
илк тасаввуфий тари-
қат асосчиси Хожа Аҳ-
мад Яссавий хотирасига 
бағишланган “Сайрам 
– буюк алломалар ту-
ғилган замин” мавзуида 
тадбир ўтди. Уни 6-“А” 
(тасвирда) синф раҳба-
ри, биология фани ўқи-
тувчиси Қундузой Ҳус-
ниддинова уюштирди ва 
олиб борди.

САЙРАМ – БУЮК АЛЛОМАЛАР ЮРТИ

– Ўзбек тили ва адабиёти 
фанини ўқитишдан мақсадим: 
тил имкониятларидан тўғри, 
аниқ, ўринли ва унумли фой-
даланиш, ўқувчи тафаккурини 
ривожлантириш, шарқона тар-
бияни шакллантириш, ўқув-
чиларда оғзаки ва ёзма шакл-
ларда тўғри, равон ифодалаш 
ва саводхонликни оширишдан 
иборат, – дейди ўзбек тили ва 
адабиёти фани ўқитувчиси За-
рифа Ниёзматова.

Абзал Тағаев раҳбарлик қи-
лаётган 91-сонли мактабнинг 
5-6-7-9-синфларига ўзбек тили 
ва адабиёт фани ўқитувчиси За-
рифа Ниёзметова мактаб кутуб-
хонасида “Ижод сарчашмаси” 
мавзуида кеча уюштирди. 

Тадбир ўқувчиларнинг шўх 
рақслари, шоир ва ёзувчилар-
нинг шеър ва достонларини ёд 
олиш билан бошланди. 6-синф 
ўқувчиси Жасмина Мирсоатова, 
Гўзал Йўлдошева, 5-синф ўқув-
чиси Муслима Рустамовалар 
ўзлари ёзган шеърларини ўқиб 
беришди.

Тадбирга ташриф буюрган 
“Юксалиш” лидерлар академия-
си директори Сардор Исаметов, 
“Жанубий Қозоғистон” вилоят 
газетаси мухбири Мухтабар Ус-
монова, ёш ижодкор Гулираъно 
Қурбонхўжаева, халқаро биз-
нес-тренер, менежмент бўйича 
маслаҳатчи Шавкат Каримовлар 
ўқувчиларга она тилини му-

каммал билиш билан чегарала-
ниб қолмай, аждодларимиздан 
ўрнак олиб, бошқа тилларни ҳам 
изчил ўрганиш илм-фан, техника 
соҳаларида ҳам дунё халқлари 
эришган улкан муваффақият-
лардан халқ равнақи, мамлака-
тимиз тараққиёти йўлида унумли 
фойдаланиш учун зарурлигини 
таъкидладилар.       

Ёш ижодкор Г. Қурбонхўжаева 
она ҳақидаги шеърини ўқиб бер-
ди. Меҳмонлар ўз ҳаётий таж-
рибалари билан ўртоқлашди. 
Ҳаётда каттаю кичик муваффа-

қиятларга эришиш учун кўпроқ 
мутолаа билан шуғулланиш 
зарурлиги уқтирилди. Ўқувчилар 
ўзларини қизиқтирган саволлар-
га жавоблар олишди.

Учрашув сўнггида мактаб ди-
ректори ўринбосарлари Дариға 
Адилбай ва Айгул Атиқуловалар 
тадбир ташкилотчиси, ўқитувчи 
Зарифа Мурод қизи ва истеъ-
додли ўқувчиларга, меҳмонлар-
га миннатдорчилик билдириш ди.

“Жанубий Қозоғистон” 
мухбири.

ҲАМЗА НОМЛИ 
МАКТАБДА ЗАМОНАВИЙ 

СПОРТ ИНШООТИ

Атрофи сим тўр билан 
иҳоталанган, чим тўшал-
ган ўйингоҳ ўқувчилар их-
тиёрида. Эндиликда ушбу 
мактабда ёшлар орасидан 
спорт усталари етишиб чи-
қишига ишончимиз комил.

Таъкидлаш жоиз, мактаб 
янги ўқув йилида ўзбек 
тилида таълим берадиган 
вилоят маркази мактаб-
лари орасида пешқадам 
бўлиб, 145 нафар жажжи 
ўқувчилар билан машғу-

лотларни бошлаганлиги 
бошқа мактаблар учун иб-
ратдир. Меҳнат, мақсад ва 
муштарак саъй-ҳаракат-
ларнинг  маҳсули  бу.

Ш.  МАДАЛИЕВ.
Муаллиф тасвирлари.

ИСТИҚБОЛГА ИШОНЧ 
ВА ШУКРОНА

Ижод  сарчашмасu

«Фараб» кутубхонасида “Ақлли 
болага – “Ақылдым” туҳфа” тан-
лови якунланди. Унда ҳар бир ту-
мандан вилоят финалига йўлланма 
олган 18 нафар бола иштирок этди. 
Танлов давомида иштирокчи бола-
лар тўқиган эртаклар тўпламининг 
тақдимоти ўтди.

Танлов натижаларига кўра, Мақ-
таарал, Жетисай, Қазиғурт туманлари 
ва Туркистон шаҳридан номзодлар 
махсус номинацияларга сазовор бў-
лишди. Учинчи ўринни келеслик Ер-
султан Икрам қўлга киритиб, Туркияга 
йўлланма олди. Иккинчи ўринни эгал-
лаган тулкибошлик Лала Кулиева Гру-
зияга, биринчи ўрин ғолиби тўлебий-
лик Думан Жақсилиқ Дубай шаҳрига 
йўлланма олди. Бош совринни қўлга 
киритган  Мерей Балтабек Таиландга 
йўлланма ва 30 000 тенге миқдорида 
«Фараб» кутубхонасининг махсус пул 
мукофотига эга бўлди. 

Барча иштирокчиларга Қозоғистон 
Республикаси таълим вазирининг та-
шаккурномаси топширилди.

Вилоят минтақавий 
алоқалар хизмати.

Эртаклар ҳаётга 
айланган юрт

Тадбирда мактаб ўқитувчилари, 
ота-оналар ва ўқувчилар ишти-
рок этди. Ўқувчиларга слайдлар 
орқали Хожа Аҳмад Яссавийнинг 
Сайрамда, Шайх Иброҳим оиласи-
да туғилгани, ота-онасидан эрта 
етим қолиб, опаси Гавҳар Шаҳноз 
тарбиясида вояга етгани, дастлаб-
ки таълимотини Яссидаги машҳур 
олим Шаҳобиддин Исфижобийдан 
олгани каби кўплаб маълумотлар 
берилди.  

Мактаб ўқитувчилари ҳам сўзга 
чиқиб, Яссавийнинг тарихда тутган 
ўрни, “Девони ҳикмат” китобига ки-
ритилган шеърларидан парчалар 
ўқиб, унинг шажараси ва муҳри 

ҳақидаги маълумотлари билан ўр-
тоқлашди. 

Дарҳақиқат, Яссавийни билиш 
– бу энг аввало, шариат, тариқат, 
маърифат ва ҳақиқатни билиш де-
мак. Яссавийни билиш – бу инсон 
ақли, қалби ва руҳи сирларини 
теран англаб, комиллик мақомидан 
огоҳ бўлиш демак.

Тадбир ўқувчиларда тарихга, та-
рихий шахсларга нисбатан қизиқи-
шини кучайтиради. Яссавий номли 
мактабда таҳсил олаётган ўқув-
чилар орасидан буюк алломалар, 
яссавийшунослар вояга етишиб 
чиқишига тилакдошмиз.

М. УСМОНОВА.

ФАЛОНЧИЕВ, 
ПИСТОНЧИЕВ, 

ПИСМАДОНЧИЕВА...
Бир йиғилишга бориб ҳисобот ёзишимга 

тўғри келди. Шалтай-балтай гаплар билан 
минбарга  кўтарилувчилар кўпайиб кетди.

Мақола чиққанидан кейин уч кунлар ўтиб 
кўзига кўзойнак таққан, қотмадан келган, 
устидан сигарет ҳиди анқиб турган зиёли-
намо бир киши кириб келди.

–  Бизнинг йиғилишни ёзган журналист 
сиз бўласизми?

–  Ҳа. Хизмат, биродар?
–  Мен сиздан хафаман.
–  Нега!
– Тунов кунги йиғилишда сўзга чиқ-

қандим. Журналистлар кўрсин деб ҳатто 
минбарни ташлаб залнинг тўрига чиқиб 
гапирдим. Биласизми, мени ҳатто биринчи 
раҳбар ҳурмат қилади. Кўксимга бежиз 
орден тақиб қўймаган. Сиз мақолангизда 
исми фамилиямни келтирмабсиз. Билиб 
қўйинг!  Ушбу ташкилотда йиғилишлар мен 
сўзга чиқмасам ўтмайди.

–  Кечирасиз, мен йиғилишда сўзга чиқ-
қанларнинг исм фамилияларини битта қол-
дирмай берганман.

–  Газетангиз қўлимда. Қани, менинг фа-
милиямни топиб берингчи?!

– Мана! Ҳаммаси жойида. Фалончиев, 
Пистончиев, Писмадончиева ва бошқалар 
сўзга чиқишди, деб ёзганман-ку! Ана шу 
бошқаларнинг ичида сиз ҳам борсиз.

Суҳбатдошим оғзини Амир Темур ғори-
дай очганча лом-мим демай ўтириб қолди.

Муҳаммадали АҲМАД.

Юришимиз, туришимиз, 
ижодимиз таҳрирталабдир

У на бир авлиё, на зоти шариф,
Балки, бир фиръавн унга салафдир,
Ҳар босган изига минг битта таъриф, 
Лекин бу таърифлар таҳрирталабдир.

Гарчи на афсунгар ва на қаҳрамон,
Қўлида сеҳрли ойнаи жаҳон,
Кўрсатар у нени истаган ҳамон,
Лекин бу тасвирлар таҳрирталабдир.

У на бир табибдир ва на шифокор,
Пойига бош урар саноқсиз бемор,
Битта дардга ташхис қўяди юз бор,
Лекин бу ташхислар таҳрирталабдир.

У на бир муаррих ва на аллома,
Сохта шуҳрат ичра сузар мастона,
Ажиб тарих тўқир, ёзар солнома,
Лекин бу тарихлар таҳрирталабдир.

У на мунажжим, на соҳиб каромат,
Ўзи йўқ нарсадан сўйлар аломат,
Нурли келажакдан қилар башорат,
Лекин бу таъбирлар таҳрирталабдир.

Анвар ЭМИН.

АББОС  ФАЙЗУЛЛАЕВНИ 
МЕССИГА ТАҚҚОСЛАШДИ

Кунлардан бир кун

ММуМуууҳаҳаҳҳ ммммаддддаалаали АҲАҲҲМАМААДД.ДДД


